
HUDUDLAR IQTISODIY XAVFSIZLIGINI 
BOSHQARISH MEXANIZMLARINING 
NAZARIY MODELLARI
Jurayev Ismatulla Izzatullayevich 
Oʻzbekiston Respublikasi Prezidenti huzuridagi 
Davlat siyosati va boshqaruvi akademiyasi mustaqil izlanuvchisi
E-mail: juraev-ismatilla@gmail.com 

Annotatsiya. Hududlar iqtisodiy xavfsizligini boshqarish mexanizmlarining nazariy modellari hamda ularning 
evolyutsiyasi tahlil qilinadi. Iqtisodiy xavfsizlikni taʼminlashga oid institutsional, tizimli, funksional, riskka asoslangan, 
rezilientlik va barqaror rivojlanish modellarining oʻziga xos xususiyatlari qiyosiy baholanadi. Xorijiy hamda MDH mamlakatlari 
olimlarining ilmiy qarashlari va ularning hududlar iqtisodiy xavfsizligini boshqarish nazariyasini rivojlantirishga qoʻshgan 
hissasi tizimlashtiriladi. Zamonaviy global iqtisodiy tahdidlar sharoitida hududlarning iqtisodiy barqarorligiga taʼsir etuvchi 
institutsional, innovatsion va raqamli omillar tahlil qilinadi. Tadqiqot natijalari asosida Oʻzbekiston sharoitiga moslashtirilgan 
hududlar iqtisodiy xavfsizligini boshqarishning integratsiyalashgan modelini shakllantirishga doir ilmiy yondashuvlar 
asoslanadi. Olingan natijalar hududiy iqtisodiy siyosatni takomillashtirish, strategik boshqaruv qarorlarini qabul qilish hamda 
iqtisodiy xavfsizlikni taʼminlashning samarali mexanizmlarini rivojlantirishda muhim ilmiy-amaliy ahamiyat kasb etadi.

Kalit soʻzlar: hududlar iqtisodiy xavfsizligi, iqtisodiy xavfsizlikni boshqarish, mintaqaviy iqtisodiyot, iqtisodiy barqarorlik, 
resurslardan foydalanish samaradorligi, iqtisodiy xavfsizlik strategiyasi, moliyaviy mexanizmlar, ijtimoiy-iqtisodiy rivojlanish, 
xavflarni baholash, xavflarni kamaytirish, iqtisodiy monitoring, barqaror rivojlanish modellari, hududiy xavfsizlik siyosati, 
iqtisodiy xavfsizlik indikatorlari.

Аннотация. Исследуются теоретические модели механизмов управления экономической безопасностью 
регионов и анализируется их эволюция. Проведена сравнительная оценка особенностей институциональной, 
системной, функциональной, риск-ориентированной, резилиентной моделей, а также модели устойчивого развития, 
применяемых для обеспечения экономической безопасности. Систематизированы научные взгляды зарубежных 
исследователей и ученых стран СНГ, а также их вклад в развитие теории управления экономической безопасностью 
регионов. Проанализировано влияние институциональных, инновационных и цифровых факторов на обеспечение 
экономической устойчивости регионов в условиях современных глобальных экономических угроз. На основе 
результатов исследования обоснованы научные подходы к формированию интегрированной модели управления 
экономической безопасностью регионов, адаптированной к условиям Республики Узбекистан. Полученные 
результаты имеют научно-практическое значение для совершенствования региональной экономической политики, 
принятия стратегических управленческих решений и формирования эффективных механизмов обеспечения 
экономической безопасности.

Ключевые слова: экономическая безопасность регионов, управление экономической безопасностью, 
региональная экономика, экономическая устойчивость, эффективность использования ресурсов, стратегия 
экономической безопасности, финансовые механизмы, социально-экономическое развитие, оценка рисков, 
снижение рисков, экономический мониторинг, модели устойчивого развития, политика региональной безопасности, 
индикаторы экономической безопасности.

Abstract. The theoretical models of regional economic security management mechanisms and their evolution are 
examined. A comparative assessment is provided of the distinctive features of institutional, systemic, functional, risk-based, 
resilience, and sustainable development models applied to ensure economic security. The study systematizes the scientific 
perspectives of leading international scholars and researchers from the CIS countries, emphasizing their contributions 
to the advancement of regional economic security management theory. Particular attention is devoted to the impact of 
institutional, innovative, and digital factors on regional economic resilience under contemporary global economic threats. 
Based on the research findings, scientific approaches are substantiated for developing an integrated regional economic 
security management model adapted to the conditions of the Republic of Uzbekistan. The findings possess substantial 
theoretical and practical significance for improving regional economic policy, supporting strategic decision-making, and 
developing effective mechanisms for regional economic security management.

Keywords: regional economic security, economic security management, regional economy, economic stability, 
resource use efficiency, economic security strategy, financial mechanisms, socio-economic development, risk assessment, 
risk mitigation, economic monitoring, sustainable development models, regional security policy, economic security indicators.

K I R I S H
Jahonda kechayotgan global oʻzgarishlar (geosiyosiy maydondagi raqobatning kuchayishi, iqlim 

oʻzgarishlari hamda sunʼiy intellekt asosidagi raqamli transformatsiya jarayonlari) Oʻzbekiston iqtisodiy 
xavfsizligini taʼminlashning yangi va zamonaviy mexanizmlarini joriy etishni taqozo etmoqda. Resurslar 
taqchilligi sharoitida iqtisodiy xavfsizlikni taʼminlash hududlarning iqtisodiy mustaqilligini mustahkamlash, 
drayver sohalarni rivojlantirish hamda mavjud salohiyatdan samarali foydalanish imkonini beradi. Zamonaviy 
sharoitda iqtisodiy xavfsizlik nafaqat milliy iqtisodiyotning tashqi va ichki tahdidlarga nisbatan barqarorligini, balki 
hududlarning iqtisodiy mustaqilligi, raqobatbardoshligi, investitsiyaviy jozibadorligi hamda aholi farovonligini 
taʼminlash imkoniyatlarini ham belgilaydi1.

Soʻnggi yillarda hududlar iqtisodiy xavfsizligini taʼminlash masalalari davlat iqtisodiy institutlari faoliyatini 
samarali tashkil etish, hududlarda innovatsiyalarni keng joriy etish hamda resurslardan oqilona foydalanish 
yoʻnalishlari bilan uzviy bogʻliq holda davlatlarning strategik rejalashtirish va hududiy boshqaruv tizimining 
muhim tarkibiy qismi sifatida qaralmoqda.

Hududlar iqtisodiy xavfsizligini boshqarish mexanizmlarining nazariy modellarini tadqiq etishning dolzarbligi 
Oʻzbekistonning zamonaviy rivojlanish bosqichida hududlararo iqtisodiy nomutanosiblikni kamaytirish, 
mahalliy resurslardan samarali foydalanish hamda tashqi va ichki tahdidlarga nisbatan iqtisodiy barqarorlikni 
mustahkamlash zarurati bilan izohlanadi.

Mamlakat suvereniteti va xavfsizligini ishonchli taʼminlash, shu jumladan iqtisodiy xavfsizlikni 
mustahkamlash, hududlarni mutanosib rivojlantirish, urbanizatsiya darajasini 60 foizga yetkazish hamda 
«Yangi Oʻzbekiston» massivlarida iqtisodiy infratuzilmani takomillashtirish ustuvor vazifalar sifatida belgilangan. 
Mazkur maqsadlarga erishishda hududlar kesimida samarali boshqaruv modellarini tanlash mahalliy iqtisodiy 
rivojlanishni qoʻllab-quvvatlash, bandlikni oshirish hamda suv va energiya resurslaridan oqilona foydalanishni 
taʼminlashda muhim omil hisoblanadi.

Oʻzbekiston Respublikasining 1993-yil 2-sentabrdagi «Mahalliy davlat hokimiyati toʻgʻrisida»gi 913-XII-
son2 Qonunining 24-moddasiga muvofiq, xalq deputatlari viloyat, tuman va shahar Kengashlari hamda 
hokimliklarning vakolatlariga hududlarni iqtisodiy va ijtimoiy rivojlantirish dasturlarini tasdiqlash hamda ularning 
ijrosini nazorat qilish kiradi. Shu bois iqtisodiy xavfsizlikni boshqarish modellarini ilmiy jihatdan tadqiq etish 
va ularning samarali komponentlarini amaliyotga tatbiq etish mahalliy boshqaruv organlari faoliyatining 
samaradorligini oshirish hamda ehtimoliy iqtisodiy xatarlarni oldindan baholash imkonini beruvchi prognoz 
mexanizmlarini rivojlantirishda muhim ahamiyat kasb etadi.

Soʻnggi yillarda Oʻzbekistonda mahalliy budjetlar mustaqilligi hamda «Mahallabay» ishlash tizimiga oid 
qonunchilik izchil takomillashtirilmoqda. Xususan, budjetni nomarkazlashtirish va soliq islohotlari bosqichma-
bosqich amalga oshirilmoqda, Budjet kodeksiga muvofiq mahalliy soliqlarning muayyan qismi hududlar 
ixtiyorida qoldirilmoqda.

Mahalliy budjetlarning moliyaviy barqarorligini mustahkamlash va tashqi moliyaviy qoʻllab-quvvatlash 
vositalaridan samarali foydalanish hududlarning iqtisodiy salohiyatini yanada oshirishga xizmat qiladi. Shu 
nuqtai nazardan, hududlar iqtisodiy xavfsizligini boshqarish mexanizmlarining nazariy modellarini ilmiy va amaliy 
jihatdan oʻrganish hududlarning moliyaviy mustaqilligini mustahkamlash hamda ularning iqtisodiy barqarorligini 
taʼminlash uchun muhim ilmiy asos boʻlib xizmat qiladi.

Oʻzbekiston sharoitida hududlar (masalan, sanoatlashgan Toshkent viloyati va Navoiy viloyati hamda agrar 
yoʻnalish ustuvor boʻlgan Surxondaryo viloyati yoki ekologik xususiyatlari bilan ajralib turuvchi Qoraqalpogʻiston 
Respublikasi) iqtisodiy salohiyati, resurs bazasi va rivojlanish omillari jihatidan sezilarli farqlanadi. Shu bois milliy 
qonunchilikda belgilangan vazifalarni samarali amalga oshirish uchun yagona anʼanaviy modeldan foydalanish 
bilan cheklanib qolmasdan, har bir hududning oʻziga xos tahdidlari, risklari va drayverlarini hisobga oluvchi 
differensiallashgan nazariy-metodologik modellarni ishlab chiqish hamda ularni boshqaruv mexanizmlariga 
joriy etish dolzarb ilmiy-amaliy vazifa hisoblanadi.

M A V Z U G A  O I D  A D A B I Y O T L A R  S H A R H I
Hududlar iqtisodiy xavfsizligini taʼminlash davlat va mahalliy boshqaruv organlari tomonidan iqtisodiy 

barqarorlikni saqlash, mavjud xavf va tahdidlarning oldini olish hamda hududlarning uzoq muddatli rivojlanishini 
taʼminlashga qaratilgan kompleks boshqaruv chora-tadbirlarini amalga oshirishni taqozo etadi. Shu nuqtai 
nazardan, hududlar iqtisodiy xavfsizligini boshqarish mexanizmlari davlat boshqaruvi vositalari hamda bozor 
iqtisodiyoti instrumentlarining oʻzaro uygʻunlashuviga asoslangan tizim sifatida namoyon boʻladi. Mazkur 

1	  European Commission. European Economic Security Strategy. – Brussels : European Commission, 2023. – P. 8–10.
2	  Oʻzbekiston Respublikasining 1993-yil 2-sentabrdagi «Mahalliy davlat hokimiyati toʻgʻrisida»gi 913-XII-son Qonun: https://lex.uz/ru/

docs/-112170 

mexanizmlar iqtisodiy jarayonlarni muntazam tahlil qilish, xavflarni oʻz vaqtida aniqlash va ularni bartaraf etish 
orqali hududlarning tashqi hamda ichki tahdidlarga nisbatan barqarorligini oshirishga xizmat qiladi.

Hududlar iqtisodiy xavfsizligini boshqarish mexanizmining muhim tarkibiy qismlaridan biri iqtisodiy monitoring 
va indikatorlar tizimi hisoblanadi. Mazkur tizim yalpi hududiy mahsulotning oʻsish surʼati, ishsizlik darajasi, 
inflyatsiya, investitsiyalar hajmi, budjet daromadlari hamda boshqa muhim makroiqtisodiy koʻrsatkichlarni 
muntazam kuzatish va baholash imkonini beradi. Olingan maʼlumotlar asosida hudud iqtisodiyotida yuzaga 
kelishi mumkin boʻlgan xavflar barvaqt aniqlanadi hamda tegishli boshqaruv qarorlari qabul qilinadi.

Boshqaruv mexanizmining yana bir muhim yoʻnalishi budjet-soliq siyosati hisoblanadi. Ushbu yoʻnalish 
mahalliy budjetlarning moliyaviy barqarorligini taʼminlash, ularning mustaqilligini oshirish hamda yuqori 
turuvchi budjetlarga qaramlikni bosqichma-bosqich kamaytirishga qaratilgan. Shu bilan birga, mahalliy budjet 
daromadlarini kengaytirish, soliq bazasini mustahkamlash va budjet mablagʻlaridan samarali foydalanish 
iqtisodiy xavfsizlikni taʼminlashning muhim omillaridan biri hisoblanadi.

Hudud iqtisodiyotini diversifikatsiya qilish ham iqtisodiy xavfsizlikni taʼminlashda muhim ahamiyatga 
ega. Agar hudud iqtisodiyoti faqat bitta tarmoq yoki xomashyo resursiga tayanib qolsa, tashqi bozorlardagi 
oʻzgarishlar uning iqtisodiy barqarorligiga sezilarli taʼsir koʻrsatishi mumkin. Shu sababli sanoat, xizmatlar 
sohasi, qishloq xoʻjaligi hamda yuqori texnologiyali tarmoqlarni mutanosib rivojlantirish hudud iqtisodiyotining 
tashqi xavflarga nisbatan barqarorligini oshiradi.

Investitsiya muhitini yaxshilash ham iqtisodiy xavfsizlikni taʼminlashning muhim shartlaridan biri 
hisoblanadi. Buning uchun qulay huquqiy muhitni shakllantirish, tadbirkorlikni qoʻllab-quvvatlash, infratuzilmani 
rivojlantirish hamda mahalliy va xorijiy investorlar uchun barqaror iqtisodiy shart-sharoitlarni yaratish talab 
etiladi. Investitsiyalar oqimining ortishi ishlab chiqarish hajmini kengaytirish, yangi ish oʻrinlarini yaratish va 
aholi daromadlarini oshirish orqali hudud iqtisodiy xavfsizligini yanada mustahkamlashga xizmat qiladi.

Hududlar iqtisodiy xavfsizligini boshqarish mexanizmlarini tadqiq etishda markazlashtirilgan davlat 
boshqaruvi hamda iqtisodiy xavfsizlik nazariyasining shakllanish jarayonini oʻrganish muhim ahamiyat kasb 
etadi. Markazlashtirilgan davlat boshqaruvi orqali hududlar iqtisodiy xavfsizligini taʼminlash bozor iqtisodiyotiga 
oʻtish bosqichida ustuvor ahamiyat kasb etgan. Markazlashtirilgan boshqaruv samaradorligini oshirish, 
iqtisodiy mustaqillikni taʼminlash hamda milliy manfaatlarni himoya qilish gʻoyalari ana shu ilmiy izlanishlarning 
markazida boʻlgan. Natijada ushbu davrda shakllangan gʻoyalar va konsepsiyalar XVIII–XIX-asrlarda iqtisodiy 
xavfsizlik nazariyasining ilmiy asoslarini shakllantirishga, XIX–XX-asrlarda esa uni yanada boyitishga xizmat 
qilib, zamonaviy iqtisodiyot fanida muhim oʻrin egallagan.

1-jadval
Hududlar iqtisodiy xavfsizligini boshqarish mexanizmlarining nazariy asoslari3

Olim Nimani o‘rgangan Asosiy nazariyasi Taklif etgan 
boshqaruv modeli

Hudud iqtisodiy xavfsizligi uchun 
ahamiyati

Adam Smith Erkin bozor, mehnat 
taqsimoti, raqobat

Bozor iqtisodiyoti va 
«ko‘rinmas qo‘l»

Liberal bozor 
modeli

Hududlarda raqobat muhitini 
shakllantirish, resurslarni samarali 

taqsimlash va uzoq muddatli iqtisodiy 
o‘sishni taʼminlash

David 
Ricardo

Qiyosiy ustunlik, 
tashqi savdo

Xalqaro mehnat 
taqsimoti

Ixtisoslashuv 
modeli

Hududlarni iqtisodiy ixtisoslashtirish va 
qiyosiy ustunliklardan foydalanish

Thomas 
Malthus

Aholi o‘sishi va 
resurslar

Demografik 
nazariya

Resurslar 
muvozanatini 

saqlash modeli

Oziq-ovqat xavfsizligini taʼminlash va 
resurslardan oqilona foydalanishni 

nazorat qilish

Jean-
Baptiste Say

Ishlab chiqarish va 
talab Sey qonuni

Ishlab chiqarishni 
rag‘batlantirish 

modeli

Iqtisodiy faollikni oshirish va bandlikni 
kengaytirish

Friedrich 
List

Milliy sanoatni 
himoya qilish Proteksionizm Milliy iqtisodiy 

siyosat modeli
Strategik tarmoqlarni rivojlantirish va 

milliy sanoatni qo‘llab-quvvatlash

Karl Marx Kapital va mehnat 
munosabatlari

Iqtisodiy tizimlar 
nazariyasi

Markazlashgan 
boshqaruv va 

rejalashtirish modeli

Davlatning iqtisodiyotdagi 
muvofiqlashtiruvchi rolini kuchaytirish 
hamda ijtimoiy barqarorlikni taʼminlash

Max Weber Davlat boshqaruvi 
va byurokratiya

Byurokratik 
boshqaruv 
nazariyasi

Institutsional va 
samarali byurokratik 

model

Samarali davlat boshqaruvi, 
institutsional barqarorlik va 

korrupsiyaning oldini olishga xizmat 
qiladi

3	  Муаллиф ишланмаси.

Ushbu davr olimlari iqtisodiy xavfsizlik tushunchasini mustaqil ilmiy kategoriya sifatida oʻrganmagan 
boʻlsalar-da, uning asosiy tarkibiy elementlarini ishlab chiqqanlar. Adam Smith iqtisodiy xavfsizlikning asosini 
erkin raqobat, bozor munosabatlari, xususiy mulk, erkin savdo va mehnat taqsimotida koʻrib, ushbu omillar 
iqtisodiy oʻsish hamda tadbirkorlik muhitini shakllantirish uchun nazariy poydevor yaratishini taʼkidlagan. David 
Ricardo qiyosiy ustunlik nazariyasi asosida hududlarning oʻz resurslariga mos ixtisoslashuvini iqtisodiy xavfsizlik 
samaradorligi bilan bogʻlagan. Bu esa bugungi kunda qoʻllanilayotgan «aqlli ixtisoslashuv» siyosatining ilmiy 
manbalaridan biri hisoblanadi. Friedrich List milliy iqtisodiyot va strategik tarmoqlarni davlat tomonidan qoʻllab-
quvvatlash zarurligini asoslab, iqtisodiy mustaqillik hamda suverenitetning muhim sharti sifatida eʼtirof etgan. 
Max Weber esa byurokratik institutlar, qonun ustuvorligi va institutsional barqarorlikning iqtisodiy taraqqiyotdagi 
ahamiyatini ilmiy jihatdan asoslab bergan.4.

Tahlil natijalari shuni koʻrsatadiki, XVIII-asr oxiri – XX-asr boshlarida shakllangan ushbu nazariyalar 
iqtisodiy xavfsizlik fanining fundamental bosqichini tashkil etib, Oʻzbekiston sharoitida hududlarning 
ixtisoslashuvi, raqobat muhitini rivojlantirish, strategik tarmoqlarni qoʻllab-quvvatlash hamda davlat institutlari 
samaradorligini oshirish uchun muhim metodologik asos boʻlib xizmat qiladi. Shu bilan birga, zamonaviy 
iqtisodiyotning rivojlanish tendensiyalari, jumladan, raqamli iqtisodiyot, innovatsiyalar va iqlim omillarini hisobga 
olgan holda mazkur nazariyalarni zamonaviy konsepsiyalar bilan uygʻunlashtirish hududlar iqtisodiy xavfsizligini 
boshqarishning integrallashgan modelini shakllantirish uchun muhim ilmiy asos yaratadi.

Zamonaviy iqtisodiy xavfsizlik nazariyasida institutsional yondashuv alohida oʻrin tutadi. Ushbu yondashuv 
asoschilaridan biri boʻlgan Duglas Nort iqtisodiy rivojlanish va xavfsizlikning asosiy sharti sifatida samarali 
institutlarni eʼtirof etadi. Olimning fikricha, iqtisodiy oʻsish faqat moddiy resurslar yoki kapital hajmiga emas, 
balki mulk huquqining ishonchli himoya qilinishi, qonun ustuvorligi, davlat institutlarining samaradorligi hamda 
tranzaksion xarajatlarni kamaytirishga ham bogʻliq5. Shu nuqtai nazardan, hududlar iqtisodiy xavfsizligini 
taʼminlashda institutsional muhit sifatini oshirish, mahalliy boshqaruv organlarining masʼuliyati va hisobdorligini 
kuchaytirish, investorlar huquqlarini himoya qilish hamda korrupsiya xavfini kamaytirish ustuvor vazifalar sifatida 
qaraladi. Nortning yondashuvi iqtisodiy xavfsizlikni davlat nazorati orqali emas, balki barqaror va samarali 
institutlar tizimi orqali taʼminlash mumkinligini ilmiy jihatdan asoslaydi.

Nort institutlarni (mulk huquqini himoya qilish, qonun ustuvorligi va tranzaksion xarajatlarni kamaytirish) 
iqtisodiy oʻsish hamda xavfsizlikning asosi deb hisoblaydi. Uning yondashuvida davlat nazoratidan koʻra 
samarali institutlarning ustuvorligi alohida taʼkidlanadi.

Oʻzbekistonda mulk huquqini himoya qilish va investitsiya muhitini yaxshilash boʻyicha qator qonunlar qabul 
qilingan (masalan, 2019-yildagi «Investitsiyalar toʻgʻrisida»gi Qonun). Korrupsiyaga qarshi islohotlar (Davlat 
antikorrupsiya agentligi, «Shaffof shaharlar» loyihasi) hamda mahalliy hokimiyat organlarining hisobdorligini 
oshirishga qaratilgan chora-tadbirlar amalga oshirilmoqda. Hududlarda (Fargʻona vodiysi, Qoraqalpogʻiston 
Respublikasi va Samarqand viloyati) mahalliy boshqaruv organlarining masʼuliyatini kuchaytirish, yer va mulk 
huquqlarini raqamlashtirish (onlayn tenderlar) orqali investorlarni jalb etish muhim ahamiyat kasb etadi. Bu 
esa tranzaksion xarajatlarni kamaytirish hamda hududlarning iqtisodiy barqarorligini mustahkamlashga xizmat 
qiladi.

Yana bir iqtisodchi olim Jozef Stiglits iqtisodiy xavfsizlikni davlat va bozor oʻrtasidagi samarali muvozanat 
bilan bogʻlaydi. Olim globalizatsiya jarayonlarida iqtisodiy xavflar, asosan, institutsional nomutanosibliklar, 
ijtimoiy tengsizlik hamda davlat siyosati samaradorligining yetarli darajada taʼminlanmaganligi natijasida 
yuzaga kelishini taʼkidlaydi6. Uning qarashlariga koʻra, iqtisodiy xavfsizlikni taʼminlash uchun davlat faqat bozor 
mexanizmlariga tayanib qolmasdan, aholining ijtimoiy himoyasini kuchaytirishi, raqobat muhitini rivojlantirishi 
hamda inson kapitaliga investitsiyalarni oshirishi lozim. Mazkur yondashuv hududlar iqtisodiy xavfsizligini 
baholashda iqtisodiy koʻrsatkichlar bilan bir qatorda ijtimoiy barqarorlik va institutlar sifatini ham hisobga olish 
zarurligini koʻrsatadi.

J. Stiglits mazkur asarida globalizatsiya sharoitida davlat institutlarining iqtisodiy barqarorlikni taʼminlashdagi 
rolini tahlil qiladi. Ushbu yondashuv hududlar iqtisodiy xavfsizligini baholashda institutsional va ijtimoiy omillarni 
inobatga olish zarurligini ilmiy jihatdan asoslaydi.

Stiglits iqtisodiy xavfsizlikni davlat va bozor oʻrtasidagi muvozanat, ijtimoiy himoya, inson kapitalini rivojlantirish 
hamda tengsizlikni kamaytirish bilan bogʻlaydi. Uning taʼkidlashicha, globalizatsiya sharoitida institutlarning 
samaradorligi iqtisodiy xavflarni boshqarishda muhim omil hisoblanadi. Oʻzbekistonda ijtimoiy himoya tizimini 
takomillashtirish (World Bank loyihalari), taʼlim va sogʻliqni saqlash sohalariga investitsiyalarni kengaytirish 
boʻyicha izchil ishlar amalga oshirilmoqda. Shuningdek, global iqtisodiy jarayonlarga integratsiyalashuv (JSTga 
aʼzo boʻlish jarayonlari, eksport salohiyatini oshirish) ijtimoiy himoya tizimini yanada takomillashtirishni taqozo 

4	  Қаранг: Экономическая безопасность: теория и практика / Под ред. В.К. Сенчагова. — М.: Дело, 2019. — С. 12–15.
5	  North D. C. Institutions, Institutional Change and Economic Performance. – Cambridge : Cambridge University Press, 1990. – P. 

3–17.
6	  Stiglitz J. E. Globalization and Its Discontents. – New York : W. W. Norton & Company, 2002. – P. 9–24.

etadi. Qishloq hududlarida (Qashqadaryo va Surxondaryo viloyatlari) ijtimoiy barqarorlikni taʼminlash iqtisodiy 
xavfsizlikning muhim omillaridan biri hisoblanadi. Inson kapitaliga (taʼlim va kasbiy tayyorgarlik), raqobat 
muhitini rivojlantirish hamda ijtimoiy dasturlarga yoʻnaltirilayotgan investitsiyalar hududlarning ichki rivojlanish 
salohiyatini mustahkamlashga xizmat qiladi. Bu Stiglitsning «inklyuziv oʻsish» gʻoyasiga mos keladi.

Dani Rodrik iqtisodiy xavfsizlikni globalizatsiya va milliy iqtisodiy manfaatlar oʻrtasidagi muvozanat orqali 
talqin qiladi. Uning fikricha, tashqi iqtisodiy integratsiya mamlakat va hududlar uchun yangi imkoniyatlar yaratishi 
bilan birga, tashqi shoklarga nisbatan taʼsirchanlikni ham oshiradi. Shu bois davlat iqtisodiy siyosatining 
moslashuvchanligi, iqtisodiyotni diversifikatsiya qilish hamda inson kapitaliga investitsiyalarni kengaytirish 
iqtisodiy xavfsizlikning muhim omillari hisoblanadi7. Rodrikning qarashlari hududlar iqtisodiy xavfsizligini 
taʼminlashda iqtisodiyotning tashqi bozorlarga qaramligini kamaytirish va mahalliy iqtisodiy salohiyatni 
mustahkamlash muhim ekanligini koʻrsatadi.

Muallif iqtisodiy xavfsizlikni iqtisodiy diversifikatsiya, institutsional moslashuvchanlik hamda milliy iqtisodiy 
siyosat samaradorligi bilan bogʻlaydi. Rodrik globalizatsiya imkoniyatlari bilan tashqi shoklar oʻrtasidagi 
muvozanatni, iqtisodiyotni diversifikatsiya qilish va moslashuvchan iqtisodiy siyosat yuritish zarurligini 
taʼkidlaydi. Oʻzbekistonda iqtisodiyotning gaz, paxta va oltinga qaramligini kamaytirish maqsadida turizm, 
avtomobilsozlik, farmatsevtika hamda axborot texnologiyalari kabi yoʻnalishlarni rivojlantirishga qaratilgan 
diversifikatsiya siyosati amalga oshirilmoqda. Tashqi shoklarga (pandemiya va global narxlar oʻzgarishi 
kabi omillarga) nisbatan moslashuvchanlikni oshirishga alohida eʼtibor qaratilmoqda. Inson kapitaliga 
investitsiyalarni kengaytirish va milliy iqtisodiy siyosat samaradorligini oshirish ustuvor yoʻnalishlardan 
biri hisoblanadi. Hududlarning tashqi bozorlarga qaramligini kamaytirish, mahalliy iqtisodiy salohiyatni 
rivojlantirish iqtisodiy xavfsizlikni taʼminlashning muhim omillaridan biri hisoblanadi. Jumladan, Fargʻonada 
toʻqimachilik klasterlari, Navoiy viloyatida konchilik va yangi sanoat tarmoqlarini rivojlantirish boʻyicha amalga 
oshirilayotgan ishlar Rodrikning iqtisodiyotni diversifikatsiya qilish va moslashuvchanlikni kuchaytirish 
haqidagi ilmiy qarashlari bilan uygʻunlashadi.

Maykl Porter iqtisodiy xavfsizlikni milliy va hududiy raqobatbardoshlik bilan uzviy bogʻliq holda tahlil 
qiladi. Olimning «raqobat ustunligi» konsepsiyasiga muvofiq, hududning iqtisodiy xavfsizligi uning innovatsion 
salohiyati, klasterlarning rivojlanganligi, yuqori qoʻshilgan qiymat yaratuvchi ishlab chiqarish tarmoqlari hamda 
infratuzilmaning samaradorligiga bogʻliq8. Shu jihatdan Porter modeli hududlar iqtisodiy xavfsizligini taʼminlashda 
klaster siyosatini amalga oshirish va mahalliy raqobat ustunliklarini shakllantirish uchun muhim nazariy asos 
hisoblanadi. Porterning raqobatbardoshlik nazariyasi hududlarning iqtisodiy barqarorligi va xavfsizligini 
taʼminlashda innovatsiyalar hamda klasterlarni rivojlantirishning ahamiyatini ilmiy jihatdan asoslaydi.

Oʻzbekistonda klasterlar siyosati izchil rivojlantirilmoqda (toʻqimachilik, qishloq xoʻjaligi, farmatsevtika va 
avtomobilsozlik). Maxsus iqtisodiy zonalar hamda investitsiya imtiyozlari raqobat ustunliklarini shakllantirishga 
xizmat qilmoqda. Shuningdek, innovatsiyalar va infratuzilma (yoʻllar, energetika va boshqa tarmoqlar) izchil 
takomillashtirilmoqda. Hududlarda (Andijon viloyatida avtomobilsozlik, Samarqand viloyatida turizm va qishloq 
xoʻjaligi yoʻnalishlari) klasterlarni rivojlantirish iqtisodiy xavfsizlikni mustahkamlashga xizmat qiladi. Bu mahalliy 
resurslardan samarali foydalanish, yangi ish oʻrinlarini yaratish hamda eksport salohiyatini oshirish imkonini 
beradi. Porter modeli hududlarning global raqobatbardoshligini mustahkamlash uchun muhim nazariy asos 
boʻlib xizmat qiladi.

Yuqorida koʻrib chiqilgan nazariy yondashuvlar Oʻzbekistonda amalga oshirilayotgan davlat boshqaruvi 
va iqtisodiy islohotlarni ilmiy jihatdan asoslashda muhim ahamiyat kasb etadi. Xususan, Duglas Nortning 
institutsional nazariyasiga muvofiq, iqtisodiy xavfsizlikni taʼminlashning asosiy sharti sifatida huquq ustuvorligini 
taʼminlash, mulk huquqini ishonchli himoya qilish, korrupsiyaga qarshi kurashish hamda davlat institutlari 
samaradorligini oshirish muhim hisoblanadi. Jozef Stiglitsning inklyuziv rivojlanish konsepsiyasi esa iqtisodiy 
xavfsizlikni aholi farovonligi, ijtimoiy adolat, teng imkoniyatlar hamda inson kapitalini rivojlantirish bilan uzviy 
bogʻlaydi. Dani Rodrik iqtisodiyotning tashqi shoklarga moslashuvchanligini taʼminlash uchun uni diversifikatsiya 
qilish, mahalliy ishlab chiqarishni rivojlantirish va iqtisodiy siyosatning moslashuvchanligini oshirish zarurligini 
asoslaydi. Maykl Porterning klasterlar nazariyasi esa hududlarning raqobatbardoshligini kuchaytirish, 
innovatsion muhitni shakllantirish hamda yuqori qoʻshilgan qiymat yaratuvchi tarmoqlarni rivojlantirish orqali 
iqtisodiy xavfsizlikni mustahkamlash imkonini beradi. Shu nuqtai nazardan, mazkur nazariyalarning kompleks 
qoʻllanilishi Oʻzbekiston hududlarining iqtisodiy xavfsizligini taʼminlashda muhim metodologik asos boʻlib xizmat 
qiladi.

Keyingi yillarda Yangi Oʻzbekiston doirasida ushbu yoʻnalishlarda tizimli islohotlar amalga oshirilmoqda. 
Shu bilan birga, global iqtisodiy noaniqliklar, raqamli transformatsiya, iqlim oʻzgarishi va geoiqtisodiy tahdidlar 

7	  Rodrik D. The Globalization Paradox: Democracy and the Future of the World Economy. – New York : W. W. Norton & Company, 
2011. – P. 15–39.

8	  Porter M. E. The Competitive Advantage of Nations. – New York : Free Press, 1990. – P. 71–130.

sharoitida hududlar iqtisodiy xavfsizligini boshqarishning integratsiyalashgan, innovatsion va ilmiy asoslangan 
modellarini yanada takomillashtirish dolzarb ilmiy-amaliy vazifa hisoblanadi.

T A D Q I Q O T  M E T O D O L O G I YA S I
Tadqiqot jarayonida tizimli yondashuv, institutsional tahlil, qiyosiy tahlil, statistik tahlil, iqtisodiy-matematik 

modellashtirish, ekspert baholash hamda induksiya va deduksiya usullaridan foydalanildi. Shuningdek, 
Oʻzbekiston Respublikasi qonunchilik hujjatlari, Prezident farmonlari va qarorlari, davlat dasturlari, xalqaro 
tashkilotlar hisobotlari hamda milliy statistik maʼlumotlar tadqiqotning axborot bazasini tashkil etdi.

T A H L I L  V A  N A T I J A L A R
Zamonaviy sharoitda innovatsion rivojlanish va raqamli texnologiyalarni keng joriy etish iqtisodiy xavfsizlikni 

boshqarishning muhim tarkibiy qismiga aylanmoqda. Ilmiy-tadqiqot ishlarini qoʻllab-quvvatlash, raqamli 
iqtisodiyotni rivojlantirish, ishlab chiqarish jarayonlarini avtomatlashtirish hamda innovatsion infratuzilmani 
shakllantirish hududlarning raqobatbardoshligini oshirish bilan bir qatorda, iqtisodiy xavfl arga tezkor moslashish 
imkoniyatini ham yaratadi.

Hududlar iqtisodiy xavfsizligini boshqarish jarayoni, odatda, bir necha izchil bosqichlar asosida amalga 
oshiriladi. Avvalo, hududning iqtisodiy rivojlanishiga taʼsir koʻrsatuvchi ichki va tashqi tahdidlar aniqlanadi 
hamda ularning taʼsir darajasi baholanadi. Keyingi bosqichda iqtisodiy xavfsizlikning asosiy indikatorlari 
boʻyicha boʻsagʻaviy qiymatlar belgilanib, ularning meʼyoriy chegaralardan ogʻishi muntazam monitoring qilib 
boriladi. Shundan soʻng qisqa, oʻrta va uzoq muddatli rivojlanish strategiyalari ishlab chiqiladi hamda amalga 
oshiriladi. Agar iqtisodiy xavfl ar kuchaysa yoki inqirozli vaziyat yuzaga kelsa, zaxira mablagʻlarini safarbar etish, 
davlat tomonidan qoʻllab-quvvatlash choralarini kuchaytirish va tezkor boshqaruv qarorlarini qabul qilish orqali 
iqtisodiy barqarorlikni tiklash choralari koʻriladi.

Hududlar iqtisodiy xavfsizligini boshqarish mexanizmlari iqtisodiy tahdidlarni barvaqt aniqlash, ularning 
salbiy oqibatlarini minimallashtirish hamda hududlarning barqaror ijtimoiy-iqtisodiy rivojlanishini taʼminlashga 
xizmat qiladigan oʻzaro bogʻliq institutsional, moliyaviy, tashkiliy va innovatsion vositalar majmuasidir. Ushbu 
mexanizmlarning samarali faoliyat yuritishi mamlakat hududlarining iqtisodiy barqarorligini mustahkamlash, 
raqobatbardoshligini oshirish hamda aholi farovonligini taʼminlashning muhim sharti hisoblanadi.

Hududlar iqtisodiy xavfsizligini taʼminlash mexanizmlariga doir qarashlar va yondashuvlar tahlili asosida 
shuni xulosa qilish mumkinki, soʻnggi yillarda iqtisodiy xavfsizlikni taʼminlash modellari anʼanaviy iqtisodiy 
xavfsizlik konsepsiyalaridan institutsional, fazoviy (spatial), funksional, rezilientlik (resilience) va barqaror 
rivojlanishga asoslangan integratsiyalashgan modellar sifatida rivojlanib, takomillashib bormoqda (1-rasm).

Institutsional model; 

Funksional-indikatorli model; 

Fazoviy (spatial) model; 

Iqtisodiy rezilientlik modeli; 

Barqaror rivojlanish modeli. 

1-rasm. Hududlar iqtisodiy xavfsizligini taʼminlashning nazariy modellari

Zamonaviy tadqiqotlarda iqtisodiy xavfsizlik endilikda faqat iqtisodiy oʻsish yoki resurslar bilan emas, balki 
davlat institutlari samaradorligi, innovatsion salohiyat, raqamli infratuzilma, inson kapitali, ekologik barqarorlik 
hamda tashqi iqtisodiy shoklarga moslashish qobiliyati bilan ham baholanmoqda.

MDH olimlari hududlar iqtisodiy xavfsizligini, asosan, indikatorlar tizimi orqali baholashga alohida eʼtibor 
qaratgan. Masalan, V. Sigov va A. Pesotskiy iqtisodiy makon xavfsizligi konsepsiyasini ishlab chiqib, hudud 
iqtisodiy xavfsizligini baholash uchun iqtisodiy makon sifati, iqtisodiy aloqalar intensivligi, axborot bilan 
taʼminlanganlik hamda iqtisodiy vaqt sinxronligi kabi yangi koʻrsatkichlarni taklif qilganlar. Ushbu yondashuv 
klassik iqtisodiy koʻrsatkichlardan farqli ravishda hududning funksional samaradorligini baholash imkonini 
beradi.

Soʻnggi yillarda eʼlon qilingan tadqiqotlarda resurs-funksional yondashuv keng qoʻllanilmoqda. Jumladan, 
2026-yilda Sustainability jurnalida chop etilgan tadqiqotda iqtisodiy xavfsizlik darajasini baholash uchun 
resurslar va ulardan foydalanish samaradorligini birlashtiruvchi matritsa ishlab chiqilgan. Mualliflar hududlarni 
yuqori, oʻrta va past iqtisodiy xavfsizlik zonalariga ajratish hamda boshqaruv qarorlarini shu asosda qabul 
qilishni taklif etadilar. Mazkur model hududlarni tabaqalashtirish va manzilli davlat siyosatini amalga oshirishda 
muhim amaliy ahamiyatga ega.

Ukraina olimlari tomonidan taklif etilgan metodologik yondashuvda esa hudud iqtisodiy xavfsizligi 
investitsiya, innovatsiya, moliyaviy, tashqi iqtisodiy, demografik va ijtimoiy xavfsizlik kabi tarkibiy qismlardan 
tashkil topgan integral indeks orqali baholanadi. Mualliflar noaniqlik (fuzzy logic) usullaridan foydalanib, davlat 
va mahalliy boshqaruv organlari uchun qaror qabul qilish mexanizmini ishlab chiqqanlar.

Oʻzbekistondagi tadqiqotlar tahlili shuni koʻrsatadiki, asosiy eʼtibor iqtisodiy xavfsizlik indikatorlarini 
shakllantirish, hududlarning ijtimoiy-iqtisodiy rivojlanishini baholash hamda davlat siyosatini takomillashtirishga 
qaratilgan. Shu bilan birga, iqtisodiy xavfsizlikni boshqarishning integratsiyalashgan nazariy modelini yanada 
rivojlantirish va takomillashtirish istiqbolli ilmiy yoʻnalishlardan biri hisoblanadi.

Hududlar iqtisodiy xavfsizligini boshqarish mexanizmi iqtisodiy koʻrsatkichlarni muntazam monitoring qilish, 
ularni baholash, tahdidlarni barvaqt aniqlash hamda ilmiy asoslangan boshqaruv qarorlarini qabul qilishning 
izchil algoritmini ishlab chiqishni nazarda tutadi. Mazkur algoritm bosqichlarining oʻzaro bogʻliq holda amalga 
oshirilishi hududlarning tashqi va ichki xavflarga barqarorligini oshirish, iqtisodiy barqarorlikni taʼminlash hamda 
resurslardan samarali foydalanish imkonini beradi (2-rasm).

1-bosqich

Hudud iqtisodiy koʻrsatkichlarini yigʻish 
(YAHM, investitsiyalar, eksport, ishsizlik, inflyatsiya, budjet, diversifikatsiya)

2-bosqich

Tahlil va monitoring 
(Iqtisodiy koʻrsatkichlarni baholash)

3-bosqich

Meʼyoriy chegaralar bilan solishtirish 
(Koʻrsatkichlar meʼyorga mosmi?)

Mos boʻlsa: monitoringni davom ettirish 
(Barqaror rivojlanish choralari)

Mos boʻlmasa: iqtisodiy tahdidlarni aniqlash 
(Monotarmoqlilik, investitsiya tanqisligi, ekologik va demografik xavflar)

4-bosqich

Boshqaruv qarorlari 
(Diversifikatsiya, investitsiyalar, klasterlar, raqamlashtirish)

5-bosqich

Natija 
(Iqtisodiy barqarorlik, raqobatbardoshlik, aholi farovonligi)

2-rasm. Hududlar iqtisodiy xavfsizligini baholash va boshqarish

Umuman olganda, tahlil natijalari hududlar iqtisodiy xavfsizligini taʼminlashda yagona universal modeldan 
foydalanish bilan bir qatorda, zamonaviy sharoitlarga moslashgan yondashuvlarni qoʻllash muhim ekanligini 
koʻrsatadi. Zamonaviy yondashuvlar institutsional, funksional, fazoviy, innovatsion va barqaror rivojlanish 

modellarining oʻzaro integratsiyasini talab etadi. Shu nuqtai nazardan, Oʻzbekiston uchun iqtisodiy xavfsizlikni 
boshqarishning institutsional-raqamli-innovatsion integral modelini ishlab chiqish maqsadga muvofiq boʻlib, u 
iqtisodiy tahdidlarni barvaqt aniqlash, hududiy xavfsizlik indikatorlarini raqamli monitoring qilish, qaror qabul 
qilishni maʼlumotlarga asoslash hamda hududlarning iqtisodiy rezilientligini oshirishga xizmat qilishi mumkin.

X U L O S A  V A  T A K L I F L A R
Hududlar iqtisodiy xavfsizligini boshqarish mexanizmlarining nazariy modellarini oʻrganish hududiy iqtisodiy 

xavfsizlikning yangi konseptual asoslari va koʻp oʻlchovli baholash tizimini ishlab chiqishda har bir hududning 
oʻziga xos xususiyatlarini hisobga olish zarurligini koʻrsatadi. Anʼanaviy usullarning hududlar oʻrtasidagi tabiiy-
iqlim, iqtisodiy-geografik, demografik va infratuzilmaviy farqlarni yetarli darajada inobatga olmaslik bilan bogʻliq 
tizimli cheklovlarini bartaraf etish maqsadida taklif etilgan metodologiya infratuzilmaviy, demografik va ekologik 
koeffitsiyentlarni joriy etish orqali turli boshlangʻich sharoitlarga ega hududlar natijalarini qiyosiy tahlil qilish 
imkonini beradi.

Tadqiqot natijalari shuni koʻrsatdiki, hudud iqtisodiy xavfsizligi faqat iqtisodiy koʻrsatkichlarning mutlaq 
qiymatlari bilan emas, balki ularning tuzilmaviy oʻzaro bogʻliqligi, rivojlanish dinamikasining muvofiqligi va 
mutanosibligi bilan ham belgilanadi. Investitsiya faolligi, yalpi hududiy mahsulot hajmi va aholi daromadlari 
oʻrtasidagi barqaror tizimli bogʻliqlik aniqlandi. Mazkur bogʻliqlikning buzilishi hudud iqtisodiyotida tuzilmaviy 
oʻzgarishlarni oʻz vaqtida aniqlash va davlat tomonidan maqsadli tartibga solish choralarini amalga oshirish 
zarurligini koʻrsatadi.

Taklif etilgan nazariy modellar statistik tahlil, ekspert baholash hamda koʻp omilli ekonometrik 
modellashtirishning zamonaviy usullarini oʻz ichiga olgan original algoritm asosida ishlab chiqilgan boʻlib, u 
dinamik monitoringni amalga oshirish, natijalarni vizuallashtirish va strategik rejalashtirish vazifalarini samarali 
bajarish imkonini beradi. Amaliy sinovlar metodologiyaning diagnostik samaradorligini tasdiqladi hamda uning 
hududiy va federal boshqaruv organlari faoliyatida ijtimoiy-iqtisodiy rivojlanish strategiyalarini ishlab chiqish va 
takomillashtirishda qoʻllash imkoniyatini koʻrsatdi.

Shunday qilib, hududlar iqtisodiy xavfsizligini boshqarishning taklif etilgan nazariy modellari milliy iqtisodiy 
xavfsizlikni taʼminlash sharoitida har bir hududning oʻziga xos xususiyatlari va salohiyatini hisobga olgan holda 
differensiallashgan mintaqaviy siyosatni shakllantirish uchun ilmiy asoslangan hamda amaliyotga yoʻnaltirilgan 
vosita boʻlib xizmat qilishi mumkin. Kelgusidagi tadqiqotlarda barcha hududlarni qamrab olish, sohaviy 
ixtisoslashuvni hisobga olish, oʻrta va uzoq muddatli prognoz tizimlari bilan integratsiyalash hamda ushbu 
modellarni boshqa rivojlanayotgan iqtisodiyotlarda qoʻllash imkoniyatlarini oʻrganish maqsadga muvofiqdir.

